DOSIER DE PRENSA

O Concello de Vigo continuará a súa aposta pola

sociedade da información cun correo de identificación cidadá

A web de Vigo renova o Xornal e permite

obter volantes de empadroamento en liña e

facer pagamentos de taxas e impostos

Por que a sociedade da información?

O Concello de Vigo ten apostado nestes últimos catro anos, de forma moi decidida, pola Sociedade da Información. Os estudios máis recentes, e a conxuntura actual, sinalan que o motor fundamental da extensión da sociedade da información aos cidadáns será precisamente a administración local. A súa proximidade e a súa capacidade para reaccionar con rapidez e flexibilidade son virtudes esenciais nun entorno en constante movemento e na que o obexctivo básico é a participación e a interactividade.

Efectivamente son necesarios os investimentos en infraestructuras, pero de nada servirían se non existise unha capacitación humana para enfrontarse ao mundo do século XXI. Por iso é unha aposta fundamental deste Concello, para a cidade que buscamos, conseguir actualizar a grande experiencia que tantas veces teñen demostrado nos seus ámbitos profesionais os nosos cidadáns. 

Incorporar novos servicios á web municipal axudará a que os cidadáns comproben a utilidade das novas tecnoloxías, pero tamén a mellorar a eficacia e a rapidez da administración. Así se fixo, por exemplo, coa incorporación do seguimento dos expedientes urbanísticos a través de internet, e así se fará nos vindeiros meses co pagamento de taxas e impostos e  coa expedición de volantes de empadroamento.

O futuro pasa ineludiblemente pola Sociedade da Información. Canto antes situemos a Vigo á súa vangarda, mellor poderemos os vigueses decidir como trazar a cidade e o seu desenvolvemento.

A nova web municipal, un éxito de servicios e visitas

O Concello de Vigo foi pioneiro en desenvolver estratexias e programas para o acceso á web. O interese espertado nos usuarios da páxina municipal (www.vigo.org), provocou que rapidamente, coa progresiva implantación de internet nos lugares de traballo e nos fogares, se multiplicase o número de demandas de información e, polo tanto, de visitas diarias.

As novas tecnoloxías avanzan ás présas e a web, como ferramenta de comunicación máis flexible posible, precisa modificacións para que os contidos se axeiten ás demandas dos usuarios de maneira máis atractiva. Só en agosto pasado presentabamos a nova web municipal cun renovado deseño. Dende entón, moitas melloras e ampliacións de contidos se lle levan feito, incorporando novos especiais 


Entre os servicios implantados seguidos con maior asiduidade polos usuarios e usuarias sitúanse a consulta de expedientes, as ordenanzas municipais, a descarga de impresos para solicitar licencias de obras, a liña directa co alcalde e as suxestións dirixidas aos distintos departamentos municipais, entre outros.

Creáronse ademais webs específicas de acontecementos de actualidade destinadas a ofrecer información precisa sobre o “Prestige”  e programas como o Are-More, o ¿Xogas?, o Festival Alternativo de Teatro, ou o Vigo a escena...

No último mes, a web municipal rexistrou máis de 355.000 páxinas visitadas, sendo o especial sobre o desastre do “Prestige” o destino favorito dos internautas, seguido da información sobre urbanismo. Dentro das utilidades dispoñibles na web, a sección de postais viguesas foi a máis empregada, mentres que a normativa de alumeado foi a máis descargada. 

Un novo Xornal Dixital para mellorar a información á cidadanía

O Xornal Dixital foi no seu momento un soporte de información novidoso para facilitarlle o traballo dos xornalistas e para manter un contacto directo cos interesados en coñecer a actividade municipal. Na altura da súa posta en funcionamento non existían ferramentas semellantes na internet máis próxima.

O Xornal Dixital pretende servir de fonte tanto para os profesionais dos medios de comunicación como para os interesados nos actos organizados polo Concello de Vigo. A vantaxe de ofrecer información a través da rede radica na inmediatez de transmisión dos acontecementos aos usuarios deste servicio e na posibilidade de actualización das novas municipais segundo o seu desenvolvemento. 

No proceso de adaptación á mellora contínua da web e do funcionamento do xornalismo electrónico, ponse agora en marcha un renovado Xornal Dixital. As novidades máis importantes radican nos cambios relacionados co deseño da web, pois desenvolveuse unha completa modififcación da súa aparencia e navegabilidade. O obxectivo é que sexa máis doado consultar e localizar a información que se dispoñibiliza: máis imaxes, máis recursos para a súa descarga e consulta, máis posibilidades de consultar informacións anteriores…

Ao mesmo tempo, realizáronse importantes modificacións da programación informática, de acordo coas capacidades dos sistemas actuais, para mellorar a recuperabilidade da información e a integración dos contidos do Xornal no resto da web municipal.

Do mesmo xeito, incorpóranse novas seccións e utilidades no Xornal, para satisfacer algunhas das principais demandas dos usuarios. Por exemplo, a publicación dos dosieres de prensa ou a inclusión de galerías con recursos gráficos e noticias relacionadas.

Novas apostas para os cidadáns e as cidadás

Os cidadáns e as cidadás viguesas van poder gozar nas vindeiras semanas de novas utilidades e ferramentas para a súa relación co Concello a través da web: a expedición dos volantes de empadroamento, a dispoñibilidade dun corredor de pagamento para poder aboar directamente as taxas e os impostos municipais e a creación dunha conta de correo exclusiva para cada vigués e cada viguesa.

EXPEDICIÓN DE VOLANTES DE EMPADROAMENTO

Moitas son as ocasións en que os cidadáns temos que solicitar un volante de empadroamento, isto é, un documento que acredite estarmos inscritos no padrón da cidade de Vigo.

Pois ben, dende a última semana xa está en funcionamento na web municipal un servicio para poder solicitar e imprimir dende a casa o volante de empadroamento. Esta é unha utilidade pioneira na internet galega, e coloca unha vez máis a Vigo á cabeza da administración electrónica peninsular.

Tamén é posible solicitar o volante de empadroamento doutro familiar que viva canda nós na mesma casa, e incluso un documento acreditativo de todos os membros da nosa familia que estamos empadroados no mesmo enderezo.

Ademais, a utilidade na web municipal acompáñase dun módulo para que as entidades que reciban o volante de empadroamento expedido por internet poidan comprobar, tamén en liña, a súa veracidade.

Desta forma búscase facilitarlle os labores aos cidadáns e cidadás, que non teñen que desprazarse ás oficinas municipais, pero tamén axilizar o funcionamento da administración.

CORREDOR DE PAGAMENTO

Para o inicio do período de cobranzas municipais todos os cidadáns e cidadás de Vigo poderán pagar dende a súa casa as taxas e impostos municipais. Nesta primeira fase do desenvolvemento, só estará operativa a ferramenta para os usuarios de Caixa Galicia.

Os cidadáns só deberemos cubrir un recibo virtual, no noso computador, cos mesmos datos que aparecen no recibo que nos chegue á casa. Ademais, deberemos engadirlle os datos bancarios para facer o pagamento. Os cidadáns e cidadás non terán pois que desprazarse ao Concello nin ás entidades bancarias para realizar os pagamentos anuais, e así tamén se axilizará grandemente a xestión administrativa.

Todo o proceso de pagamento está suxeito a un procedemento seguro, dependente das entidades bancarias, co que se garante a pulcritude da operación.

UN CORREO PARA CADA VIGUÉS, PARA CADA VIGUESA

Como ferramenta fundamental para a extensión da sociedade da información en Vigo, o Concello vai ofrecerlles aos cidadáns e cidadás unha conta de correo exclusiva para impulsar a súa relación coa administración a través de internet.

Con base nos seus datos de empadroamento, todos e todas as viguesas poderán gozar dunha conta @vigohoxe.org, que será ofertada gratuitamente polo Concello. A conta permitiralle realizar todas as operacións e xestións que veñen sendo desenvolvidas polas contas de correo habituais, pero contará ademais con importantes ventaxes.

A principal será, sen dúbida, que o Correo de Identificación Cidadá funcionará como un certificado de garantía para as relacións do cidadán coa administración. O Concello coñecerá en todo momento quen é o cidadán que se pon en contacto con el electronicamente, e poderá realizar con el algúns trámites e servicios exclusivos. Diversas solicitudes, xestións e trámites municpais poderanse levar a cabo a través de internet só mediante o emprego do Correo de Identificación Cidadá, no que é o máis ambicioso dos pasos de implantación dunha verdadeira administración electrónica no noso contorno máis inmediato.

Ademais, o Concello adquire un compromiso para estender o emprego desta conta de correo entre distintos colectivos (asociacións, nenos e nenas en idade escolar…) como un reto máis do seu afán por integrar a cidadanía na sociedade da infromación. Para iso realizaranse accións de sensibilización.

A partir de hoxe é posible preinscribirse nesta conta de correo, a través da web municipal. A utilidade estará plenamente operativa o 17 de maio, Día das Letras. O maior correo electrónico de uso masivo en galego merece tamén coincidir con tan sinalada data.

O futuro pasa ineludiblemente pola Sociedade da Información, e o Concello fará todo o posible por estendela a todos os cidadáns e cidadás.





No último mes, a web municipal rexistrou máis de 355.000 páxinas visitadas,


o que a sitúa á cabeza


da internet galega





Un xornal adaptado ás últimas tendencias en xornalismo electrónico, con máis imaxes, máis recursos, máis información.








Un cidadán poderá, sen saír da súa casa, obter un volante conforme están empadroados el e os seus familiares no Concello de Vigo.





A seguridade das operacións


de pagamento vén garantida por un estricto protocolo, para que os cidadáns poidan operar por internet coa maior das confianzas.





O Correo de Identificación Cidadá é


o paso máis ambicioso dado para o avance da administración electrónica e o implantamento definitivo da Sociedade da Información.








